
	Bybelstudie

Is die God van die Ou Testament ook die God van die Nuwe Testament?
Saamgestel deur: Harry van Huyssteen

Daar is baie benaderings wat gevolg kan word om bostaande te bevestig. Ons kan nou na een van die baie kyk, gebaseer op: 

Jesus - Immanuel
1. Inleidend:

Vrae soos die volgende word baie gevra:

· Die bewering: “Ag, daar is ‘n ‘goue lyn’ in alle gelowe”

· Die vraag: “Hoe kan die Christen so ongevoelig wees deur nie ander se geloof te respekteer nie?”

· Is die Messias ook God?
In hierdie studie kan uit die Bybel gesien word dat daar geen twyfel hoef te bestaan dat daar slegs een God is en dat Jesus Christus God Self is wat op aarde Sy wese aan die mens bekend gestel het nie.
2. Die Fees van Weke (Shavuot=Hebreeus vir “weke”)


Die dag waarop die Wet van Moses aan die volk gegee is op die berg Sinai

Geskryf meer as 1200 jaar voor Christus: Levitikus 23:15-22: “15Van die dag van die sabbat af, die dag waarop julle die are as beweegoffer vir die Here aanbied, moet julle sewe volle weke tel. 16Die dag ná die sewende sabbat, op die vyftigste dag, moet julle vir die Here ‘n graanoffer bring uit die pas geoeste graan. 17Elke gesin moet twee brode vir ‘n beweegoffer na die heiligdom toe bring. Dit moet van drie kilogram meel met suurdeeg gebak wees en is ‘n gawe aan die Here uit die eerste opbrengs uit die oes. 18Behalwe al die brode moet daar ook sewe jaaroud lammers sonder liggaamsgebrek, ‘n jong bul en twee ramme gebring word. Hulle moet as brandoffers aan die Here gebring word met die graanoffer en die drankoffers wat daarby hoort. Dit is ‘n offer wat deur My, die Here, aanvaar word. 19Julle moet ook ‘n bokram as sondeoffer bring en twee jaaroud lammers as maaltydoffer. 20Die priester moet die twee lammers saam met die brode uit die eerste opbrengs van die oes as beweegoffer vir die Here aanbied. Dit is ‘n gewyde gawe aan die Here en dit kom die priesters toe. 21Op hierdie dag moet julle ‘n gewyde byeenkoms hou. Niemand mag dan werk nie. Dit moet vir altyd ‘n vaste instelling wees, waar julle of julle nageslag ook al woon. 22’Wanneer julle julle lande oes, moet julle nie die wenakkers afoes of die are wat bly lê, optel nie. Julle moet dit los vir die armes en die vreemdelinge. Ek is die Here julle God.’”
Gedurende hierdie fees het die Jode dan gedeeltes as volg voorgelees:

Esegiël 1:4: “Ek het ‘n lig gesien. Daar het ‘n storm uit die noorde gekom, ‘n groot wolk. Vlamme het heen en weer geflits en daar was ‘n helder skynsel om die wolk. Van binne uit, uit die vuur uit, het dit geblink soos gloeiende blink metaal.”
Esegiël 3:12: “Die Gees het my opgetel, en toe hoor ek agter my die gedreun van ‘n groot aardbewing en ‘n stem: ‘Die hemel self moet die magtige verskyning van die Here loof!’”
Habakuk 3:3-5:”3God kom van Teman af, die Heilige kom van Paranberg af. Sela. Die hemelruim is vol van Sy majesteit, die aarde vol van Sy roem. 4Hy kom met die glans van die lig, weerligte blits uit Sy hand, Sy hand so vol mag. 5Voor Hom uit gaan die pes, in Sy voetstappe volg die dood.”
Let op dat Teman verwys na die Sinai gebied. Met ander woorde die gebied waar die Wet van God ontvang is
3. Dieselfde Fees van Weke word Pinkster
Jesus sê dat die Heilige Gees uitgestort sal word
Handelinge 1:5-8: “’5Johannes het wel met water gedoop, maar julle sal binne ‘n paar dae met die Heilige Gees gedoop word.’ 6Toe hulle ‘n keer weer bymekaar was, het hulle vir Jesus gevra: ‘Here, is dit nou die tyd dat U die koninkryk vir Israel weer gaan oprig?’ 7Hy het hulle geantwoord: ‘Dit is nie vir julle om die tyd en omstandigheid te weet wat die Vader in Sy eie mag bepaal het nie. 8Maar julle sal krag ontvang wanneer die Heilige Gees oor julle kom, en julle sal My getuies wees in Jerusalem sowel as in die hele Judea en in Samaria en tot in die uithoeke van die wêreld.”
Vyftig dae nadat die Israeliete uit Egipte verlos is (Paasfees, Nisan 14, gered deur die bloed van die lam) het hulle die wet van God ontvang (die wet dui op God se wil). Dit het hulle gebring by die Fees van Weke. Hulle het dit ook so gevier vir ongeveer 1500 jaar voor Christus. Jesus Christus is op Nisan 14 gekruisig en die Heilige Gees is inderdaad reg op die Fees van Weke uitgestort, vyftig dae na Paasfees. Die dissipels was bymekaar om die Fees van Weke te vier, in groot afwagting, en het toe die Heilige Gees ontvang soos Jesus vir hulle gesê het sou gebeur. Kyk wat het met hulle gebeur:

Uitstorting van die Heilige Gees op die Fees van Weke – dit word toe Pinkster

Handelinge 2:2-4: “2Skielik was daar ‘n geluid uit die hemel soos van ‘n geweldige stormwind, en dit het die hele vertrek gevul waar hulle gesit het. 3Hulle het iets soos vuur gesien wat in tonge verdeel en op elkeen van hulle gekom het. 4Almal is met die Heilige Gees vervul en hulle het in ander tale begin praat soos die Heilige Gees dit aan hulle gegee het om onder Sy leiding te doen.”
4. Immanuel
Die begin van die Tempel van die Here
Eksodus 25:8: “’Hulle moet vir My ‘n heiligdom oprig dat Ek tussen hulle kan woon.’”
Die Engel van die Here

Jesaja 63:9 (53 vertaling): “In al hulle benoudheid was Hy benoud, en die Engel van sy aangesig het hulle verlos; deur sy liefde en deur sy medelyde het Hý hulle verlos; en Hy het hulle opgehef en hulle gedra, al die dae van die ou tyd.”

Die Messias en die Vader
Johannes 1:14: “Die Woord het mens geword en onder ons kom woon. Ons het Sy heerlikheid gesien, die heerlikheid wat Hy as die enigste Seun van die Vader het, vol genade en waarheid.”
Johannes 14:9-11“9En Jesus sê vir hom: ‘Ek is al so lank by julle, en ken jy My nie, Filippus? Wie My sien, sien die Vader. Hoe kan jy dan sê: ‘Wys vir ons die Vader’? 10Glo jy nie dat Ek in die Vader is en die Vader in My nie? Die woorde wat Ek met julle praat, praat Ek nie uit my eie nie; maar dit kom van die Vader wat in My bly en sy werke doen. 11Glo in My omdat Ek in die Vader is en die Vader in My; of anders, glo op grond van die werke self.”
Die Heilige Gees
Johannes 14:25-27: “25Dit sê Ek vir julle terwyl Ek nog by julle bly; 26en wanneer die Vader in my Naam die Voorspraak, die Heilige Gees, stuur, sal Hy julle alles leer en julle herinner aan alles wat Ek vir julle gesê het. 27Vrede laat Ek vir julle na; my vrede gee Ek vir julle. Die vrede wat Ek vir julle gee, is nie die soort wat die wêreld gee nie. Julle moet nie ontsteld wees nie, en julle moet nie bang wees nie.”
Geskryf ongeveer 750 jaar voor Christus: Immanuel
Jesaja 7:14: "Die Here sal daarom self vir julle ‘n teken gee: ‘n Jong vrou sal swanger word en ‘n seun in die wêreld bring en sy sal hom Immanuel noem. " Immanuel beteken: "God is by ons." 
Prys die Here dat ons vandag ‘n persoonlike verhouding met die Here kan hê deur die genade van Jesus Christus en die werking van die Heilige Gees. God is steeds met ons, Immanuel. Ons fokus is op die verlossing wat Jesus Christus vir ons bewerkstellig het.

